
Fibromialgia: jatorri ezezaguneko gaixotasuna 

Gaixo gehienek lau urte behar izaten dituzte batez beste eritasun hori dutela diagnostikatzeko 

EUSEBIO GONZALEZ 

Fibromialgia sindrome erreumatiko kronikoa da. Sindrome horrek mina eragiten du giharretan, zurdetan, giltzaduretan eta gorputzeko beste hainbat zuntzetan. Gainera, agertu eta desagertu egin daiteke. Oraindik ez da haren jatorria ezagutzen. Batik bat, emakumeek izaten dute. 

Ondorengo sintomekin lotzen da fibromialgia: nekea, giltzaduretako zurruntasuna, lo egiteko arazoak, buruko mina, eskuen eta hanken sorgortzea, depresioa, antsietatea eta urduritasuna. Gorputz adarretako beste gaixotasun batzuekin ager daiteke: artritis erreumatoidea eta lupusa, adibidez. 

Nahiko eritasun berria da. 1992 arte Osasunaren Munduko Erakundeak (OME) ez zuen gaixotasun moduan onartu. Izan ere, oso diagnostiko zaila du, dituen sintomak beste gaixotasun ugariren berdinak baitira. Askok benetako gurutze bidea izaten dute sendagileak fibromialgia dutela baieztatu arte. Batez beste lau urte behar izaten dituzte diagnostikoa egiteko. 

Gaixotasunaren inguruko teoria asko daude. Batzuek lo egiteko arazoarekin lotzen dute, eta beste batzuek, giharretako metabolismoan izandako aldaketekin . Odol-jarioaren gutxitzearekin zerikusia du azken horrek, eta neke kronikoaren eta ahultasunaren eragilea da. Birusek edo bakterioek eragindakoa dela uste dutenak ere badira. Haatik, ezin izan da hori baieztatu. Genetikak duen eragina ere aztertzen ari dira, baina ez dute emaitza garbirik lortu. Magnesio faltak ere ba omen du eragina. 

Lore esentziak 

Minen bat badugu, akupunturako meridianoren bat blokeatuta dagoela esan nahi du. Hori dela eta, ezinbestekoa da medikuntza energetikoa erabiltzea: akupuntura, homeopatia edo lore esentzien terapia. Kasu honetan lore esentzien terapia erabiliko nuke, gaixoaren alde fisikoa, energetikoa eta psikologikoa tratatu behar baitira. 

Bachen esentziekin batera, oso onak dira Mediterraneokoak, Kaliforniakoak eta Australiakoak ere. Bachen esentzien artean hauek dira eraginkorrenak: zumarra (ulmus procera), haritza (quercus robus), olibondoa (olea europaea), astuzkerra (centaurea scabiosa), inpazientzia (impatiens glandulifera), agrimonia (agrimonia eupatoria), hojarazoa (carpinus betelus), arrosa basatia (rosa canina) eta aihen zuria (clematis vitalba). Zumarrak eta inpazientziak herstura gutxitzen laguntzen dute. Neke fisikoa eta psikikoa arintzeko, berriz, oso onak dira haritza eta olibondoa. Agrimoniak fibromialgiak gaixoari eragiten dion larritasuna arintzeko balio du. Arrosa basatiak, bestalde, egoera gainditzeko indarra ematen dio, baita aihen zuriak ere. 

Esentzia horiek oinarrizkoak dira, baina Bach doktoreak zioen moduan: «Kasu bakoitza desberdina da». Hori dela eta, tratamendua aurrera joan ahala ikusi beharko da beste esentzia batzuk erabiltzea komenigarria den edo ez. 

Kasu klinikoa 

Emakumea, 45 urte. Ahizparekin etorri da kontsultara, duela zortzi hilabetetik ezin baitu gidatu dituen minengatik. 4 urtean medikuz mediku ibili da, neurologoak fibromialgia duela baieztatu dion arte. Egun osoan min du giltzaduretan, eta ezin da normal bizi. Halaber, lo egiteko arazoak ditu. Hiru ordu egiten ditu lo batez beste, eta oso nekatuta dago. Ohiko medikuntzarekin ez du lortu sendatzea, eta, hori dela eta, etsita dago. Depresioa du. Akupunturarekin ere saiatu zen, eta hasieran hobera egin arren, mina ez zen guztiz desagertu. Lagun batek lore esentzien terapia probatzera aholkatu zuen, eta saiatzea erabaki du. 

Lehenbizi olibondoa, zumarra, haritza eta inpazientzia aginduko zaizkio. Elikadura ere garrantzitsua da. Hori dela eta, dieta garbi eta orekatua egin beharko du. Psikologikoki dituen arazoak gainditzeko, berriz, yoga ikastaroak egiteko eskatuko zaio. Han lasaitzeko teknikak ikasiko ditu, eta sabelarekin arnasa hartzen. Tratamendua zorrotz betez gero, 15 egun barru hobekuntza antzemango du. Hobeto egingo du lo, eta minak ere gutxituz joango dira. Hori dela eta, tratamenduarekin jarraitzeko gogo handiagoa izango du. Hilabete baten buruan haren bizimodua nabarmen hobetuko da. Hala, gero eta gutxiagotan etorri beharko du kontsultara. 

